
முடியாது. கையில் தேறாது. ஆஸ்பத்திரிக்கு எப்படியும் பத்து ருபாயாவது வேண்டுமே அன்னம்மா, தன் தாலியைத் தடவினாள். முத்தையா, பேச்சுப் போட்டிகளில் வெற்றி பெற்றதற்காக கிடைத்த ஐந்தாறு வெள்ளி முலாம் பூசிய கோப்பைகளையும், காய்லான் கடைக்காரனையும் இணைத்துப் பார்த்தான். இதற்குள் விஷயத்தை யூகித்துக்கொண்ட இரண்டு பேர், ஆளுக்கு இரண்டு நோட்டுக்களை நீட்டினார்கள்.

ஆஸ்பத்திரிக்கு அவர் கொண்டு போகப்பட்டபோது, வேளை கெட்ட வேளை என்றார்கள். வேளை கெட்டதாக இருந்தாலும், ஆஸ்பத்திரியில் வேலை கெடலாகாது என்று நினைத்துப் பார்க்காத அவர்களை, அன்னம்மா கையெடுத்துக் கும்பிட்ட்ாள். அதை அங்கீகரிப்பவன்போல், முத்தையா உதட்டைக் கடித்தான். டாக்டர்கள், நர்ஸ்களோடு சாகவாசமாகப் பேசிக்கொண்டே, "நாளைக்கு கொண்டு வாங்க, அட்மிட் பண்ணனுமான்னு பார்க்கிறோம்" என்றார்கள். முத்தையா, பொங்கி வந்த கோபத்தை அடக்கிக்கொண்டு, அங்கேயே நின்றான்.

முத்தையாவின் தந்தை, கண்விழித்து மீண்டும் அரற்றினார். மருத்துவர்களோ, சொன்னது சொன்னதுதான் என்பதுபோல் பேசிக் கொண்டிருந்தார்கள். இதற்குள் தெரிந்த டாக்டர் ஒருவர் போய்க் கொண்டிருந்தார். அப்பாவுவின் மகன் உதவி கேட்கலாமா. அப்பாவு இளக்காரமாய் நினைப்பாரே. இன்னும் ஏதாவது ஒரு கல்லூரித் தகராறு வந்தால், கோணிக்காரன் மகன், என் மகன்கிட்டே தான் வந்தான் என்பாரே. என்ன வேண்டுமானாலும் பேசட்டும். இப்போ கால் முக்கியம். கெளரவமல்ல.

முத்தையா, தட்டுத் தடுமாறி, அப்பாவுவின் மகனை நோக்கி விரையப் போனான். இதற்குள், ஒரு பேச்சுப் போட்டியில் அறிமுகமான மருத்துவக் கல்லூரி மாணவன், புன்னகையோடு ஹலோ என்றான். முத்தையா, நிலைமையை விளக்கினான். அந்தப் பையன், டாக்டர்கள் அறைக்குள் போய் அலட்சியமாக எதையோ கேட்டான். டாக்டர்கள், திடீரென்று அலறியடித்தபடியே வெளியே வந்தார்கள். முத்தையாவின் தந்தை திடீர் விஐபி ஆனார். அந்த மாணவன், முத்தையாவைப் பார்த்துச் சிரித்தபடியே "நான் மெடிக்கல் டுடண்டுன்னு இவங்க அட்டண்ட் பண்ணல. ஒரு எம்.ஏல்.ஏ.வோட மகன்னு செய்றாங்க" என்றான் கண்களைச் சிமிட்டிபடியே. "என் பாதர் பதவி, முதல் முதல்ல, இப்போதான் ஒரு நல்ல காரியத்துக்குப் பயன்படுது" என்றான்.

பதினைந்து நாட்கள் நகர்ந்தன.

		 இப்பக்கம் கடைசியாக 1 பெப்பிரவரி 2018, 06:19 மணிக்குத் தொகுக்கப்பட்டது.

